Beth sydd yn dderbyniol o ran cyffwrdd â disgyblion?
Yn ôl y DCSF (Department for Children Schools and Families): It is unnecessary and unrealistic to suggest that teachers should touch pupils only in an emergency . . . it is inevitable . . . particularly with younger pupils.
Serch hynny, dylai athrawon gofio bod modd cam-ddehongli gweithred ddiniwed a gallai hyn arwain at gyhuddiad o ymddygiad amhroffesiynol neu o gam-drin plant.
O ran gweithio gyda phlant o ddydd i ddydd beth sydd yn dderbyniol?

Weithiau mae angen cyffwrdd â phlant er mwyn eu hyfforddi, e.e.:

· gwers Ymarfer Corff, Cerdd (wrth ganu offeryn)
· gwersi gyda disgyblion sydd â rhai mathau o anableddau corfforol sydd yn effeithio’u gallu i gerdded / gweld neu glywed.
Ar adegau byddai’n angenrheidiol neu’n rhesymol i gyffwrdd a phlentyn, e.e.
· er mwyn gwneud yn siŵr nad yw’r plentyn yn syrthio
· er mwyn rhoi cymorth cyntaf 

· pan fydd angen cysuro neu dawelu meddwl / calonogi (reassure) plentyn, yn enwedig plentyn bach
Y peth pwysicaf i’w gofio yw bod rhaid i unrhyw gyffyrddiad fod yn addas, nid yn unig i’r sefyllfa, ond o ran ei natur. Dylai athro fod yn ymwybodol o ymateb disgybl ac os nad yw’r disgybl yn gysurus, dylai’r athro newid ei ymddygiad. Dylai athrawon fod yn ymwybodol, hefyd, bod rhai plant yn sensitif iawn am gyffyrddiadau corfforol ac addasu eu hymddygiad yn ôl y galw.
Yn bendant, mae rhai mathau o gyffyrddiadau yn gwbl annerbyniol ac ni ddylai athro byth gyffwrdd â disgybl mewn ffordd anweddus neu ar rannau penodol o’r corff. Rhaid i athrawon fod yn hynod o ofalus i beidio â chyffwrdd hyd yn oed yn ddamweiniol gyda disgybl mewn ffordd allai gael ei gam-ddehongli; gallai hyn arwain at gyhuddiad o ymddygiad amhroffesiynol neu hyd yn oed o gam-drin plant. Mae hyn yn arbennig o berthnasol mewn achos o gyswllt un i un, sefyllfaoedd rhwng athro a disgyblion o wahanol ryw, a phan fydd disgyblion yn mynd yn hŷn.
Mae angen i ysgolion fod yn glir eu diffiniadau o ymddygiad derbyniol ac ymddygiad annerbyniol, h.y. beth yw’r ffiniau proffesiynol, er mwyn osgoi’r perygl o gyhuddiadau yn erbyn athrawon. Dylai rhieni fod yn ymwybodol o’r cod ymddygiad yma a dylai pob athro fod yn ymwybodol o’r canllawiau.
Ar adegau, gall fod angen i athro ymyrryd oherwydd ymddygiad y plentyn a’r perygl ohono’n gwneud niwed i’w hunan neu eraill (defnyddio grym rhesymol ar gyfer ataliad corfforol - physical restraint), ac mae canllawiau pendant ar gael ynglŷn â beth sydd yn dderbyniol o fewn y gyfraith.
